
институты қоғамның, мемлекеттік аппараттың және азаматтардың құқықтық сана мен 

құқықтық мәдениет деңгейін арттыруға ықпал етеді. Конституция үстемдігі баршаға қадір-

қасиетті, еркіндік пен әділдікті заңнамалық және практикалық қамтамасыз етуге бағытталуға 

тиіс. Ата-бабаларымыз айтып кеткендей, «әділ заң – аспан тірегі». 

 

Пайдаланылған әдебиеттер: 

1. «Қазақстан Республикасының Конституциялық Соты туралы» Қазақстан 

Республикасының Конституциялық заңы 2022 жылғы 5 қарашадағы № 153-VII ҚРЗ; 

2. Қазақстан Республикасының мемлекеттiк тәуелсiздiгi туралы Қазақстан 

Республикасының Конституциялық заңы 1991 жылғы 16 желтоқсан; 

3. Қазақстан Республикасының Конституциясы 1995 жылғы 30 тамыз; 

4. Қазақстан Республикасы Конституциялық Сотының «Қазақстан 

Республикасындағы конституциялық заңдылықтың жай-күйі туралы» жолдауы; 

5. Абдрасулов Е.Б. Толкование закона и норм Конституции: теория, опыт, процедура. 

- Алматы, 2002; 

6. Бейбитов М.С. Институт конституционного контроля в Республике Казахстан: 

эволюция и проблемы модернизации. - Алматы, 2005; 

 

 

 

 

ӘДІЛЕТТІК ҚАЗАҚСТАННЫҢ ҚҰҚЫҚТЫҚ НЕГІЗДЕРІ 

 

Мақулбеков Бағлан 

Л.Н.Гумилев атындағы Евразия Ұлттық Университеті 

заң факультетінің конституциялық және азаматтық құқық кафедрасының оқытушысы, 

з.ғ.к., доцент. 

 

Өткен жылдың маусым айында бүкіл халықтың дауыс беру жолымен Ата Заңымызға 

енгізілген өзгерістер мен толықтырулар еліміздің болашақтағы даму жолдарын айшықтап 

берді. Ата Заңымыз қоғамдық қажеттіліктен туындаған жаңа нормалармен толықтырылып, 

құқықтық демократияны іс жүзінде дамытуға жол ашты. Әділетті Қазақстан құрудың 

стратегиялық жоспары – бұл Қазақстан Республикасының экономикалық, әлеуметтік, саяси 

дамуының жаңа кезеңдеріне көшуді білдіреді. Аталған реформалық өзгерістер мен 

бастамалардың құқықтық реттеусіз жүзеге асырылуы мүмкін емес екенін естен шығармау 

қажет. Қоғамда орын алған даулар мен құқықбұзушылықты реттеуде сот билігінің 

атқаратын ролі ерекше. Өзінің құқықтық бастауын Ата Заңымыздаң алатын Отандық сот 

жүйесі Қазақстан халқының заңды мүдделерін, бостандықтарын, игіліктерін қорғау жолында 

абыройлы еңбек атқаруда. 

Сот – құқықтық реформасын ойдағыдай жүзеге асыру барысында жаңаша, 

халықаралық стандарттардың талабына сай келетін кешенді шаралар қарастырылуда. Соның 

нәтижесінде халықтың сеніміне ие болатын, тәуелсіз сот жүйесі құрылды. Қазақстандық сот 

жүйесі толығымен заманауи ақпараттық технологиялармен жабдықталып, ал ІТ 

технологиялық жаңалықтарды енгізуде ТМД елдерінің ішінде алғашқы орынды иемденіп 

қана қоймай, халықаралық дәрежеде үлкен беделге ие болды. 

“Сот кабинеті”, “Төрелік”, “Талдау”, “Ахуал орталығы”, “Жобалау офисі” сервистері 

жаңа бастама – электронды сот ісін жүргізу процесіне көшудің жолын ашты. 

Бүгінгі күні сот ғимараттарына бармай-ақ, үйде отырып, сотқа арыз беру, керекті 

ақпараттарды алу, сот процессіне қатысу мүмкін болды. Елімізде жүргізіліп жатқан 

цифрландыру саясаты сот жүйесінің де барлық бағыттарын қамтып, жасанды интеллект 

қорытындыларын пайдалануға қол жетіп отыр. 

Алға басудың, реформалық жаhанданудың шегі жоқ. Сот жүйесін ізгілендіру 

шаралары жаңа қарқынмен дамуда. Бірінші кезекте білікті, теориялық дайындықтары 

жоғары, сот практикасын меңгерген судья кадрларын дайындау, тағайындау мәселесі күн 

тәртібінен түспеуі тиіс. Екінші кезекте қоғамда болып жатқан индустрияландыру, 

инвесторлар тарту, кіші және орта бизнесті дамыту, заң үстемдігін қамтамасыз ету сияқты 

мәселелерді құқықтық жағынан қамтамасыз ететін реформалық шараларды жүзеге асыру 

қажет. Бүгінде сот жүйесін қаржыландыру мәселесі оңынан шешілуде. Мемлекет 

басшысының сот төрағаларын сайлау туралы ұсынысын ендірудің алға шаралары 

қарастырылуда. Сот жүйесіне өткен жылы енген әкімшілік соттары сот төрелігін жүзеге 

асыруда айтарлықтай көрсеткіштерге қол жеткізуде. Қазіргі уақытта сот – құқықтық 

реформасының жаңа белесі ретінде – елімізде кассациялық сот жүйесін құру мәселесі қызу 

талқылануда. 

Жаңа жүйе ретінде құрылатын Кассациялық сот халықтың толығымен Жоғарғы Сотқа 

дейінгі қол жетімділігін, жаппай кассация сатысын жүргізуді қамтамасыз етеді деген 

үміттеміз. Жалпы, осы Кассациялық сот енгізу мәселесіне терең талдау жасау, халықаралық 

және Отандық сот жүйесінің өткен жолын саралау, ғалымдар мен сот ардагерлерінің 

пікірлері мен ұсыныстарын ескеру арқылы қадам жасаған дұрыс болар еді. 

Бүгінгі халықаралық конференция заң ғалымдарының докторы, профессор Ермек 

Баяхметұлы Абдрасуловтың 60 жылдық мерейтойына орай өткізіліп отырғалы белгілі. 

Ермек Баяхметұлы Отандық заң ғылымы саласында өзіндік орны бар, 

конституциялық құқықтың тұрақтану, даму бағыттары туралы көптеген зерттеулер 

жүргізген, заңгерлер қауымы ортасында беделі бар, белгілі тұлға. Біз еліміздің Жоғарғы 

Сотында қатар қызмет атқарған жылдарда оның сот жүйесінің даму жолдарын талдау, 

жоспарлау барысында ғылыми және практикалық шараларға бастама жасағанын жақсы 

білеміз. Ғылым жолы «инемен құдық қазғандай» дейді дана халқымыз. Осы жолды тек үнемі 

ізденіс үстінде жүретін, талмай еңбектенетін, өз еңбегінің нәтижесінен қуат алатын азамат 

қана сүрінбей, шаршамай өтеді. 

Өткен жылғы қантар оқиғасынан кейін еліміздің саяси өмірінде күрделі де жауапты 

бетбұрыстар жасау, стратегиялық жоспарлау міндеттері туындады. Ең бірінші кезекте 

қоғамдық қатынастарды реттейтін заңнамаларды, оның қатарында Ата Заңымызға қажетті 

өзгертулер мен толықтырулар енгізу міндеті күн тәртібінде тұрды. Осы жауапкершілігі 

үлкен, сындарлы шараны жүзеге асыру үшін құрылған арнаулы жұмыс тобының қатарына 

Ермек Баяхметұлының енуі оған Мемлекет басшысының тарапынан көрсетілген үлкен сенім 

мен құрмет еді. Бұл тек ғалымның жеке басына ғана емес, сонымен қатар ол қызмет 

атқаратын Евразия ұлттық университеті, оның ішінде заң факультетінің ұстаздар ұжымына 

көрсетілген зор сенім еді. Аталған сенімді Ермек Баяхметұлының жоғары дәрежеде атқарып 

шыққанына бәріміз куә болдық. 

Ермек Баяхметұлы ТМД және басқа да шетелдік ғалымдармен іскерлік байланыс 

орнату, ортақ зерттеулер жүргізу барысында табысты еңбек етіп жүр. Бұл жағдай біздің 

Университеттің атын шығаруға, мәртебесін көтеруге ықпал жасауда. 

«Алпыс – тал түс»- дейді дана халқымыз. 

Ермек бауырымыздың өмір және еңбек жолында қанаты талмай, қаламы мұқалмай, 

өскелең ұрпақты тәрбиелеу барысында шаршамай, жасымайтын жігер, жаңа қарқынмен 

еңбек ете беруіне тілектеспіз. 

 

 

 

  


